
1970-1980 чыллардағы хакас проза

70-80  чылларда хакас литературазында аймах-пасха темалығ илееде хоос

очерктер,  чоохтар,  повестьтер  чарых  кӧргеннер.  Хакас  писательлер,  чонның

иргідегі паза ӱр ниместегі хониин хоостап, ол тустардағы пай пілістіг матырның

омазын чайапчалар.

Пу чылларда, ӧӧнінде, улуғ чоох жанры тыыпча. Н.Тиников «Кӱн сузында»

паза «Тіріг кізі ӧлбеҷең» улуғ чоохтары, хакас чонның ырыстығ ӱлӱске читкен

чолын  чоллап,  кізілер  аразындағы  палғалыс,  кізінің  сағыс-кӧгізі  чон

хонииндағы  хазыр  хорығларда  алғыпчатханын  алғым  ӱзӱрче.  Ӧӧн  матырлар

Павел Самсоновичтің паза Опанның омалары пастыра хакас чонның хониин  30

чыллардаң  70  чыллардағы  кӱннерге  читіре  чоллапча.  Пу  омалардаң  хакас

чонның  совет  хылыхтығ  піріктірілген  омазы,  тӧріп,  тилеені  іле  кӧрінче.

Писатель  оларны,  аймах  пероснажтарнаң  палғалыстыра  чарыдып,  улуғ

хорылыстар ӧтіре апарча.

Че, ӧӧнінде, пу улуғ чоохтарда хакас литературазында пастағызын на хакас

ипчінің  Совет  ӱлгӱзі  тузында,  харасхы  чуртастаң  чарылып,  піліс  алып,  чон

аразына  кірчеткені,  чон  аразында  улуғ  аарласнаң  тузаланчатханы хоосталча.

Сынап, «Ыраххы аалдағы» ипчілер наа  ӱлгӱ ниме ағылчатханын ам на сизініп

пастапчатхан  ползалар,  Павелнің іҷезі  Танча,  Маниса  Апсаловна,  Макрей

Муклаевна  —  наа  хоных  пӱдірчеткен  совет  ипчілер.  Совет  ӱлгӱзі  пирген

правонаң тузаланып, олар ирлернең тиң чарыдығлығ тоғыс апарчалар, хайдағ

даа тоғысха сыданып, чонға туза ағылып істенчелер. Пу ипчілернің чуртазы,

ырызы паза хомзынызы прай хакас ипчілернің хониин, амғы чуртассар чолын

киречілепче.

70-80  чылларда  пазылған  улуғ  чоохтарның  полтазында  мындағ  темалар

чарыдылча: чоннар аразындағы ынархастың амыр хоных пиктирінде улуғ кӱс

полчатханы, амғы туста чиит тӧлнің ырызы тыыпчатханы, ипчі кізінің иргідегі

чуртазы паза пӱӱнгі артых ӱлӱзі, хакас чонның Илбек Адалығ чаадағы махачы

кӱрезии.



Кізінің  омазын,  хылиин  сӧбiреде,  істеністе,  нанҷыларынаң  палғалыста

хоостап,  аның  сағыс-кӧгізін,  тоғысха  хайиин  тирең  ӱзӱрчелер  прозаиктер

Н.Тиников, Ф.Бурнаков, Н.Тюкпиеков, Г.Казачинова, В.Татарова, Митхас Туран.

Пу  авторларның улуғ  чоохтарында  чонның чайаачы істенізі  паза  сағыс-

кӧгізі алғым хоосталча. Улуғ чоохтарның ӧӧн сағызы — кізінің ырыстығ, пай

хонии істеніснең не палғалыстығ. Тоғысха пызығ кізі  чонға махтатча. Матыр

тоғыс  кізінің  кӧңнін  чарытча,  чуртаста  арбын  аралазып,  иткен  нимезіне

поғдархирға оңдай пирче.

Н.Тюкпиеков  «Хыстағда»  паза  «Чайлағда»,  Г.Казачинова  «Той»  паза

А.Халларов «Акай» улуғ чоохтарда,  К.Нербышев «Алтын нымах» паза аннаң

пасха чоохтарда,  70 чыллардағы хоныхты кӧзідіп,  чонның ис-пайына сын ээ

чіли  хайчатхан,  чуртастағы  читпестернең  кӱресчеткен  чиит  матырларның

піріктірілген омаларын хоостапчалар.

«Чайлағда» улуғ чоохтың ӧӧн матыры Антиптің ӱлӱзі ол туста аалларда

чуртапчатхан  кӧп  сӧбірелернің  ӱлӱзіне  тӧӧй.  Улуғ  олғаннары,  пӧзік  ӱгредіг

алып, тиксі Союзта тарағлап парғаннар, кирі іҷе, тізең, очы оолғынаң чуртапча.

Антип, отыс чылларда саблығ колхозник полған іҷезінің чолынҷа парып, колхоз

малын  хадарча.  Он  класс  тозып,  хысхы  курстарда  алған  пілізін  тоғыста

тузаланып,  ол  малның  саан  кӧдірерге,  сӱт  кӧбдин  аларға  прай  кӱзін  салып

тоғынча.

Чуртаста даа Антип пазымнығ, нымзах чӱректіг кізі. Ол прай нимее чарых

кӧӧнең,  паарсах  чӱреенең  теелче.  Че  хаҷан  хынған  хызы  ниик  сағыстығ

полғанын сизін салғанда, ол аннаң сах андох хыйа-тоғыр полыбысча. Пу чиит

оол. Ол ам даа чуртаста урунчатхан талазығларны орта ӱзӱрерге кӧніккелек.

Автор  аның  чобаан,  ӧкпезін  пазын  полбинчатханын  киртістіг  хоостапча.  Че

улуғларның  чӧбі,  паарсах  хайии  сылтаанда,  ол  пазох  ачых-чарых  кӧңніліг

тоғынып пастапча.

Улуғ  чоохта  чиит  малҷыларның  чуртазы,  тоғызы,  кӧңні  прай  саринаң

толдыра  хоостал  парған.  Полғанының  на  позының  хылии,  чуртасха  кӧрізі,

тоғысха  хайии.  Автор  пірееде  соғлап,  пірееде  хормачыланып  хоос  сӧснең



чииттернің  омазын  хоостап  салған.  Ідӧк  Типтона  ууҷаның,  Арсентий

Романовичтің,  Сидор  Ивановичтің  омаларын  толдыра  чарыт  салған.  Пу  кӧп

ниме  кӧрген,  наа  хоных  пӱдірерінде  ӧткін  араласхан  улус  чииттернің  сын

нанҷызы, ӱгретчізі полча.

«Хыстағда»  улуғ  чоохта  Н.Тюкпиеков  ідӧк  чиит  тоғысчының  тоғысха,

чуртас сурығларына хайиин,  ол-пу нимее сағысха тӱсчеткенін хоостапча.  Он

класс  тоосхан  соонда  чабан  полысчызы  полып  тоғынчатхан  Роман  чон  изін

ӱретчеткен, сайбах хылынчатхан кізілернең кӱрезіг апарча. Пу хазыр тартыста

чон изінің сын ээзі полчатхан чиит оол чиңіс тутча.

Чиит тӧлнің чайаачы істенізін, сағыс-кӧгізін Н.Тюкпиековнаң хости Галина

Казачинова паза Андрей Халларов чарытчалар. А.Халларов «Акай» улуғ чоохта

чиит оолның школа соонаң чуртас чолын тілепчеткенін чарытча. Чиит кізі прай

чӱреенең кирі ууҷазынын чуртынзар тартылча. Мында аның олған тузы ирткен.

Акай,  чуртаста  позының  орнын  тілеп,  аймах-пасха  тоғыстар  итче,  Армияда

служить полча. Мында ол, амыр хоных хайраллап, чуртас сурығларына ӱгренче,

аның хылии тыыпча. Мындох, пӱӱнгі чиит тӧлнің хылии, сағыссыразы, пілінізі

орта хоосталча. Чиит кізінің чолында пасха-пасха хылыхтығ кізілер учурапча.

Хыйа чолҷа даа пар сығарға ӱр нимес. Че чонның чуртазында чахсы ниме хаҷан

даа азынча. Аннаңар Акай, ӧкіс тее ӧссе,  хайдағ даа сидіктерні  тобырча. Ол

чабал-чахсыны  пасхалап  пілче.  Чуртазында  иптіг,  сіліг  нимені  орта  танып,

чахсы хылыхтығ ир ӧс парча. 

Галина  Казачинова  «Той»  улуғ  чоохта  ідӧк  чиит  тӧлнің  чуртас  чолына

сыхчатханын хоостапча.  Чииттернің  улуғларынаң  пос  ондайлығ  палғалызын,

ноға улғаат парған Майра Владимировнаның хылии хатығ пол парғанын иргі

хоныхты  сағысха  киріп  чарытча.  Пу  хоос  оңдайнаң  тузаланғаны  авторға

толдыра хылых чарыдарға полысча.

Майра Владимировнанаң Таистің омаларында автор наа хоных пӱдірерінде

араласхан хакас ипчілерінің ікі пасха чолын, хылиин хоостапча.  Полғаны ла,

чуртасха  пос  оңдайынҷа  хайып,  удур-тӧдір  полызызып,  ӱгредізіп,  иргінің

артхан-халғаннарынаң кӱресче. Позының чуртазын чоннинаң палғалыстырып,



хылиин  алыстырча.  Автор  чиит  тӧлні,  улуғларның  чолын  пазып,  аны  піліп,

олардаң кӧп нимее ӱгреніп чуртирға хығырча.  Улуғларны ундубин хай чӧрзе,

олардаң кӧп нимее ӱгреніп аларға чарир тіпче писатель. Іди автор, чииттернің

чуртазын, істенізін чарыдып, тӧллернің палғалызын чоллапча.

В.Татарова  «Алып  Айра  суғ»  улуғ  чоохта,  школа  хониин  чарыдып,

чуртастағы аймах-пасха сурығларға теелче. Улуғ чоох кізі кӧңнін, ол тустардағы

тӧлнің сағыс-кӧгізін улуғларның чуртазынаң палғалыстыра ӱзӱрче.

Прозаның  пасха-пасха  жанр  кӧрімнерінде  хакас  чонның  прай  совет

чонынаң  хада  Илбек  Адалығ  чаадағы  махачы  кӱрезии  хоосталча.  Иң

пастағызын пу темаа И.Костяков чапсынған. Аның «Чібек хур» романы чонның

хылиин  хазыр  чаада  паза  тылдағы  чуртасты  толдыра  хоостап  чарытча.

Паскирнең белорус хыс Галяның сын хынызында писатель чоннар ынархазын,

чиитернің кӧӧлбек кӧңнілерін, иптіг хылыхтарын чарытча.

Илбек  Адалығ  чаадаңар  теманы  Н.Тиников  «Кавристің  кӧглері»,

К.Нербышев  «Хорлаңа  хара  суғ»,  Ф.Бурнаков  «Пора  тай  нанҷым»  улуғ

чоохтарда,  А.Халларов,  К.Нербышев чоохтарында  тылдағы хоныхты хоостап

чарытчалар. 

Чаа тузындағы ӧкіс халған Кавристің ӱлӱзі кӧп хакас олғаннарның ӱлӱзіне

тӧӧй.  Оолах  аал-хонҷыхтарның полызиинаң  аар  чылларны  тобырып,  чоннаң

хада істеніп, ӱгреніп, чуртаста позының орнын таапча, хынған нимезіне ӱгреніп

алча.  Н.Тиников  хакас  чонның  чуртазын,  кибірлерін,  ыр-тахпахтарын  ӧтіре

піліп, Кавристің омазын чарыдарында оларнаң тузаланча.

Совет чонның патриот кӧңңін чарыдып, писатель тылдағы матыр тоғысты,

прай  кӱн  чиңіс  чағдадарына  салылчатханын  сын  хоостапча.  Уғаа  чарых,

харахха  кӧріндіре  чайапча  Кавристің  олған  тузын,  аның  сохсыныстарын,

чобаан, ирееленіп ала ӱгренерге кӱстенчеткенін. Автор, чонның кiзiнi ӱгредер

кибірлерін тузаланып, чир-чайааннаң палғалыстыра, чонның чуртазынаң тиңе

чарыт салған Кавристің омазын.

Ідӧк прай чонның чуртазынаң, чир-чайааннаң кӱс алынып, матырларның

хылии тыыпчатханын хоостапчалар К.Нербышев «Хагойахтың «Хорлаңа хара



суғ»), Ф.Бурнаков (Кӱдеттің «Пора тай нанҷым») улуғ чоохтар. Авторлар, кічіг

олғанның адынаң чоох апарып, чаа тузындағы чуртасты уғаа чарых, толдыра

чарытчалар.  Олар  чонның  чобаан,  чааға  ӱдесчеткеннернің  сыыдын,

аалдағыларның  тоғызын,  аар  хониин  ситкіп  кӧрчелер.  Ол  аар  чылларда

олғанның  кӧңні  пасха-пасха  чарыдылча.  Мына  Хагойах  аалзар  килген

хызыҷахты ӧкерсініп  кӧрче,  сіліг  тайға-тағларның сарынын истіпче.  Кинетін

кӧӧ алыс парча.  Оолах улуғ ӧкпеленісте.  Автор чиит чӱректің алысчатханын,

ибіркі чонға хайиин тың иптіг хоостап салған.

Ідӧк толдыра, пос оңдайли чарытча чааҷы хыс Ленаның, Лизаның, ырчы

Туканың, кирі ууҷаның омаларын. Авторның пай хоос тілі чазы-тайғаларның

сілиин,  чонның чуртазын харахха  кӧріндіре  чайапча.  Че  автор  матырларңың

омазын тирең чарытпинча, оларның сағызын алғым ӱзӱрбинче. Анзы чоох кічіг

оолахтың адынаң парчатханынаңар полча.

К.Нербышев  «Ады  чох  солдат»  паза  «Артон»  чоохтарда  ідӧк  хакас

оолларның чаа харбазығларында матыр араласханын, ыырҷыны чох идер ӱчӱн

тыннарын  айабин  кӱрескеннерін  чарытча.  Ідӧк  позының чоохтарында  автор

чаадаң айланған солдаттың («Ондрай тайым»), чаа тузында ирткен олған тузын

(«Халас  тадии»,  «Тӧңде»),  пӱӱнгі чииттернің чуртазын,  ис-пайға  сабылып,

тоғыстаң хыйыс чӧргенін чарытча (Киик пысхахтары», «Тоғазығ» ан. пасх.).

«Халас  тадии»,  «Тӧңде»  чоохтарда  А.Халларов,  ӧкіс  халған  оолахтың

кӧрізінең, ыраххы чаада оолғын чідірген ууҷаның істі-паары ачып- чӧргенін, іҷе

чӱреенде  ізеніс  чітпинчеткенін,  чонның удур-тӧдір  полызып чуртапчатханын

кӧзітче. Кӧп кiзiнiң сағызында чаа ам даа тохтабаан. Іҷе кізі, чобаан пазынып,

ӧкіс халған пала палазынаң чуртап, аны ир синіне ӧскір парча. Пу ома хакас

чонның аллығ чӱреен, амыр хоныхха хынызын чарытча. 

80  чыллардағы  хакас  прозаның  арбын  ӧсчеткенің  очерк  жанры

киречілебӧкче. Іди «Ах тасхыл» альманахта, «Ленин чолы» газетада пазаалынҷа

сыххан  «Хакас  чирінің  кізілері»  чыындыда  сыххан  очерктерде  чуртастағы

талазығлар,  матырларның  омалары,  хыйыстырылбин,  сын  хоосталча.

Очерктерде,  иң  кирек,  тузалығ  талазығларға  тееліп,  авторлар  ол  тустардағы



матырларның піріктірілген омаларын толдыра чарытчалар.

